
საქართველოს სატყეო მეურნეობის სახელმწიფო დეპარტამენტის

თავმჯდომარის ბრძანება №10/09
2001 წლის 17 იანვარი

ქ. თბილისი
დებულების „საქართველოს სახელმწიფო სამეურნეო ტყის ფონდის უბნისათვის დაცვის განსაკუთრებული რეჟიმის მიკუთვნებისა და ამ რეჟიმის პირობებში სატყეო-სამეურნეო ღონისძიებების განხორციელების ზოგადი წესის შესახებ” დამტკიცების თაობაზე
საქართველოს კანონის „საქართველოს ტყის კოდექსის შესახებ” (მიღებულია 1999 წლის 22 ივნისი №2124-IIს) მეათე თავისა და ოცდამეთხუთმეტე თავის 116-ე მუხლის „დ.პ“ ქვეპუნქტის მოთხოვნათა შესრულების უზრუნველსაყოფად, ვბრძანებ: 
1. დამტკიცდეს საქართველოს გარემოსა და ბუნებრივი რესურსების დაცვის სამინისტროსთან და დაცული ტერიტორიების, ნაკრძალებისა და სამონადირეო მეურნეობის სახელმწიფო დეპარტამენტთან შეთანხმებული დებულება „საქართველოს სახელმწიფო სამეურნეო ტყის ფონდის უბნისათვის დაცვის განსაკუთრებული რეჟიმის მიკუთვნებისა და ამ რეჟიმის პირობებში სატყეო-სამეურნეო ღონისძიებების განხორციელების ზოგადი წესის შესახებ”. 

2. დაევალოს ტყეთმოწყობისა და ტყითსარგებლობის სამმართველოს (ბატონ ი. ბაბუხადია) უზრუნველყოს აღნიშნული ბრძანების საქართველოს იუსტიციის სამინისტროში რეგისტრაცია და გამოქვეყნება „საქართველოს საკანონმდებლო მაცნეში” დადგენილი წესის შესაბამისად. 

გ. ჯაფარიძე
დ ე ბ უ ლ ე ბ ა
საქართველოს სახელმწიფო სამეურნეო ტყის ფონდის უბნისათვის დაცვის განსაკუთრებული რეჟიმის მიკუთვნებისა და ამ რეჟიმის პირობებში სატყეო-სამეურნეო ღონისძიებების განხორციელების ზოგადი წესის შესახებ
1. „საქართველოს სახელმწიფო სამეურნეო ტყის ფონდის უბნისათვის დაცვის განსაკუთრებული რეჟიმის მიკუთვნებისა და ამ რეჟიმის პირობებში სატყეო-სამეურნეო ღონისძიებების განხორციელების ზოგადი წესის შესახებ” დებულების საფუძველი
დებულება „საქართველოს სახელმწიფო სამეურნეო ტყის ფონდის უბნისათვის დაცვის განსაკუთრებული რეჟიმის მიკუთვნებისა და ამ რეჟიმის პირობებში სატყეო-სამეურნეო ღონისძიებების განხორციელების ზოგადი წესის შესახებ” ეფუძნება საქართველოს კანონის „საქართველოს ტყის კოდექსის” (მიღებულია 1999 წლის 22 ივნისს №2124-II-ს) მეათე თავს და ოცდამეთხუთმეტე თავის 116-ე მუხლის „დ.პ“ ქვეპუნქტს და საქართველოს შესაბამის კანონმდებლობას. 

2. საქართველოს სახელმწიფო სამეურნეო ტყის ფონდის უბნისათვის დაცვის განსაკუთრებული რეჟიმის მიკუთვნების მიზანი
1. საქართველოს სახელმწიფო სამეურნეო ტყის ფონდის უბნისათვის დაცვის განსაკუთრებული რეჟიმის მიკუთვნების მიზანია ამ უბნის ბიომრავალფეროვნების, ან მისთვის დამახასიათებელი განსაკუთრებული ღირსების  ან დანიშნულების დაცვა და შენარჩუნება.

2. საქართველოს სახელმწიფო სამეურნეო ტყის ფონდის უბნისათვის განსაკუთრებული ღირსება  ან დანიშნულება შესაძლოა იყოს:

ა) კონკრეტული სახეობის (სახეობების) გადარჩენა, შენარჩუნება და განვითარება;

ბ) ამ უბნისათვის დამახასიათებელი განსაკუთრებული უნიკალური თვისების გადარჩენა, შენარჩუნება და განვითარება;

გ) ეროზიის საფრთხის თავიდან აცილება, ეროზირებული ნიადაგების აღდგენა;

დ) კლიმატის ან მიკროკლიმატის შენარჩუნება და რეგულირება;

ე) საქართველოს სახელმწიფო სამეურნეო ტყის ფონდის უბნის დაცული ტერიტორიების კატეგორიაში გადასაყვანად მომზადება;

ვ) ცხოველთა სამყაროს ან მისი ცალკეული ობიექტების გადარჩენა და აღწარმოება;

ზ) არასწორი ჭრის შედეგად გამეჩხერებული და ნახანძრალი მასივების გატყევება;

თ) ხელოვნურად გაშენებული ტყეების დაცვა-შენარჩუნება.

3. საქართველოს სახელმწიფო სამეურნეო ტყის ფონდის უბნისათვის დაცვის განსაკუთრებული რეჟიმის მიკუთვნება ნიშნავს ამ უბნის ტერიტორიაზე ტყით სარგებლობისა და სატყეო-სამეურნეო სამუშაოების განსაკუთრებულ  (შეზღუდულ) რეჟიმში განხორციელებას.

3. საქართველოს სახელმწიფო სამეურნეო ტყის ფონდის უბანი, რომელსაც შეიძლება მიეკუთვნოს დაცვის განსაკუთრებული რეჟიმი
1. საქართველოს სახელმწიფო სამეურნეო ტყის ფონდის უბანს დაცვის განსაკუთრებული რეჟიმი მიეკუთვნება მისი ტყის დამოუკიდებელ კატეგორიად (საკურორტო ან მწვანე ზონა), ან განსაკუთრებული ფუნქციური დანიშნულების, ლანდშაფტური უბნის ან ჭალის ტყის სტატუსის მინიჭების შემთხვევაში.

2. საქართველოს სახელმწიფო სამეურნეო ტყის ფონდს დაცვის განსაკუთრებული რეჟიმი შესაძლოა მიეკუთვნოს სხვა შემთხვევაშიც, როცა ეს მიზანშეწონილად ჩაითვლება სატყეო მეურნეობის სახელმწიფო დეპარტამენტის მიერ.

4.  უფლებამოსილება საქართველოს სახელმწიფო სამეურნეო ტყის ფონდის უბნისათვის დაცვის განსაკუთრებული რეჟიმის მიკუთვნებაზე
1. საქართველოს სახელმწიფო სამეურნეო ტყის ფონდის უბანს, მისი დამოუკიდებელ ტყის კატეგორიად, საკურორტო ან მწვანე ზონად გამოყოფის შემთხვევაში, ტყის კატეგორიის სტატუსს აკუთვნებს საქართველოს პრეზიდენტი.

2. ამ მუხლის პირველი პუნქტით გათვალისწინებული შემთხვევების გარდა, საქართველოს სახელმწიფო სამეურნეო ტყის ფონდის უბანს დაცვის განსაკუთრებულ რეჟიმს აკუთვნებს სატყეო მეურნეობის სახელმწიფო დეპარტამენტის თავმჯდომარე:

ა) განსაკუთრებული ფუნქციური დანიშნულების ან ლანდშაფტური უბნისა და ჭალის ტყის სტატუსის მინიჭებისას, „საქართველოს ტყის კოდექსის” და ამ დებულების შესაბამისად;

ბ) მცენარეთა წითელ ნუსხაში შეტანილ და ენდემურ, რელიქტურ და სხვა ძვირფას სახეობათა გავრცელების არეალად მიჩნევისას, „საქართველოს ტყის კოდექსის”, საქართველოს შესაბამისი კანონმდებლობისა და ამ დებულების შესაბამისად;

3. ადგილობრივი ტყის ფონდის უბანს დაცვის განსაკუთრებულ რეჟიმს აკუთვნებენ ადგილობრივი თვითმმართველობისა და მმართველობის ორგანოები სატყეო მეურნეობის სახელმწიფო დეპარტამენტთან და გარემოსა და ბუნებრივი რესურსების დაცვის სამინისტროსთან შეთანხმებით.

5. საქართველოს სახელმწიფო სამეურნეო ტყის ფონდის უბნისათვის დაცვის განსაკუთრებული რეჟიმის მიკუთვნების პროცედურა
1. საქართველოს სახელმწიფო სამეურნეო ტყის ფონდის უბნისათვის ტყის კატეგორიის (საკურორტო ან მწვანე ზონა) მინიჭების შესახებ გარემოსა და ბუნებრივი რესურსების დაცვის სამინისტროსთან და მიწის მართვის სახელმწიფო დეპარტამენტთან შეთანხმებით საქართველოს პრეზიდენტს წინადადებებსა და შესაბამის პროექტს დასამტკიცებლად წარუდგენს სატყეო მეურნეობის სახელმწიფო დეპარტამენტი. 

2. საქართველოს სახელმწიფო სამეურნეო ტყის ფონდის უბნისათვის განსაკუთრებული ფუნქციური დანიშნულების ან ლანდშაფტური უბნის და ჭალის ტყის სტატუსის მინიჭებისა და შესაბამისად, დაცვის განსაკუთრებული რეჟიმის მიკუთვნების შესახებ სატყეო მეურნეობის სახელმწიფო დეპარტამენტის წინაშე წინადადების და სათანადო პროექტის წარდგენის უფლება აქვთ:

ა) სამთავრობო (მ.შ. ავტონომიური რესპუბლიკის) დაწესებულებას;

ბ) სატყეო მეურნეობას;

გ) ადგილობრივ თვიმმართველობისა და მმართველობის ორგანოს.

3. ადგილობრივი ტყის ფონდის უბნისათვის დაცვის განსაკუთრებული რეჟიმის მიკუთვნების თაობაზე სატყეო მეურნეობის სახელმწიფო დეპარტამენტს და გარემოსა და ბუნებრივი რესურსების დაცვის სამინიტროს წინადადებებსა და პროექტს შესათანხმებლად წარუდგენენ შესაბამისი ადგილობრივი თვითმმართველობისა და მმართველობის ორგანოები.

4. საქართველოს ფიზიკური და სხვა იურიდიული  პირები სახელმწიფო სამეურნეო ტყის ფონდის უბნისათვის განსაკუთრებული ფუნქციური დანიშნულების უბნის სტატუსის მინიჭების შესახებ წინადადებას სვამენ სატყეო მეურნეობის (ადგილობრივი თვითმმართველობისა და მმართველობის ორგანოების შესაბამისი სამსახურის) წინაშე, ხოლო სატყეო მეურნეობიდან (ადგილობრივი თვითმმართველობისა და მმართველობის ორგანოების შესაბამისი სამსახურიდან) უარის მიღების შემთხვევაში, წინადადებით შედიან სატყეო მეურნეობის სახელმწიფო დეპარტამენტის წინაშე.

6. დაცვის განსაკუთრებულ რეჟიმში არსებული საქართველოს სახელმწიფო სამეურნეო ტყის ფონდის უბნის მართვის უფლებამოსილება
საქართველოს სახელმწიფო სამეურნეო ტყის ფონდის უბნისათვის დაცვის განსაკუთრებული რეჟიმის მიკუთვნება არ ცვლის ამ უბნის მართვაზე უფლებამოსილებას და პასუხისმგებლობას.

7. დაცვის განსაკუთრებულ რეჟიმში არსებულ საქართველოს სახელმწიფო სამეურნეო ტყის ფონდის უბანზე ტყით სარგებლობის განხორციელებასთან დაკავშირებული ზოგადი მოთხოვნები
1. საქართველოს სახელმწიფო სამეურნეო ტყის ფონდის იმ უბნის ტერიტორიაზე, რომელსაც მიკუთვნებული აქვს დაცვის განსაკუთრებული რეჟიმი, იკრძალება:

ა) იმ ღონისძიების განხორციელება, რომელიც შეუთავსებელია ამ რეჟიმის მიკუთვნების მიზნებთან; 

ბ) მთავარი სარგებლობის ჭრის განხორციელება;

გ) „გარემოსდაცვითი ნებართვების შესახებ” საქართველოს კანონით განსაზღვრული პირველი და მეორე კატეგორიის საქმიანობა.

2. საქართველოს სახელმწიფო სამეურნეო ტყის ფონდის (გარდა ადგილობრივი ტყის ფონდისა) იმ ტერიტორიაზე, რომელსაც მიკუთვნებული აქვს განსაკუთრებული დაცვის რეჟიმი, სატყეო-სამეურნეო სამუშაოებისა და ტყით სარგებლობის განხორციელების განსაკუთრებულ რეჟიმს (ტყით სარგებლობის თავისებურებებს), ყოველ კონკრეტულ შემთხვევაში, განსაზღვრავს სატყეო მეურნეობის სახელმწიფო დეპარტამენტი გარემოსა და ბუნებრივი რესურსების დაცვის სამინისტროსთან შეთანხმებით.

3. ადგილობრივი ტყის ფონდის იმ ტერიტორიაზე,  რომელსაც მიკუთვნებული აქვს დაცვის განსაკუთრებული რეჟიმი, სატყეო-სამეურნეო სამუშაოებისა და ტყით სარგებლობის განხორციელების განსაკუთრებულ რეჟიმს (ტყით სარგებლობის თავისებურებებს), ყოველ კონკრეტულ შემთხვევაში, განსაზღვრავენ ადგილობრივი თვითმმართველობისა და მმართველობის ორგანოები საქართველოს სატყეო მეურნეობის სახელმწიფო დეპარტამენტთან და გარემოსა და ბუნებრივი რესურსების დაცვის სამინისტროსთან შეთანხმებით. 

8. დაცვის განსაკუთრებულ რეჟიმში არსებულ საქართველოს სახელმწიფო სამეურნეო ტყის ფონდის უბნის მოვლის, დაცვისა და აღდგენის ღონისძიებებთან დაკავშირებული ზოგადი მოთხოვნები
დაცვის განსაკუთრებულ რეჟიმში არსებულ საქართველოს სახელმწიფო სამეურნეო ტყის ფონდის უბნის მოვლის, დაცვისა და აღდგენის ღონისძიებები ხორციელდება ამ უბნის დანიშნულების მიზნებიდან გამომდინარე და გულისხმობს:

ა) ამ უბნის ოპტიმალური ტყიანობის, ბიომრავალფეროვნების და ბუნებრივი სახეობრივი შემადგენლობის დაცვას, შენარჩუნებასა და აღდგენას ამ პირობებისათვის ბუნებრივ (ეტალონურ) მდგომარეობასთან მაქსიმალურად მიახლოების მიზნით;

ბ) ამ უბნისათვის დამახასიათებელი განსაკუთრებული ღირსების ან დანიშნულების შემქმნელი თვისებებისა და ფუნქციების დაცვასა და გაძლიერებას;

გ) ტყის ნიადაგდაცვითი თვისებებისა და სანიტარიულ-ჰიგიენური მდგომარეობის დაცვასა და გაუმჯობესებას;

დ) ისეთი საქმიანობის განხორციელების თავიდან აცილებას, რომელიც შეუთავსებელია ამ უბნისათვის განსაკუთრებული სტატუსის მიკუთვნების მიზნებთან.

9. საზოგადოების მონაწილეობა საქართველოს სახელმწიფო სამეურნეო ტყის ფონდის უბნისათვის დაცვის განსაკუთრებული რეჟიმის მიკუთვნებისა და შემდგომში მისი მართვის საქმეში
მოსახლეობასა და საზოგადოებრივ გაერთიანებებს უფლება აქვთ:


ა) მიიღონ სრული და დროული ინფორმაცია საქართველოს სახელმწიფო სამეურნეო ტყის ფონდის უბნისათვის ტყის კატეგორიის (საკურორტო ან მწვანე ზონა), განსაკუთრებული ფუნქციური დანიშნულების ან ლანდშაფტური უბნის და ჭალის ტყის სტატუსის მიკუთვნების შესახებ მის ნებისმიერ ეტაპზე;
ბ) სახელმწიფო ტყის ფონდის ტერიტორიებისათვის დაცვის განსაკუთრებული რეჟიმის მიკუთვნებისა და ამ რეჟიმის გაუქმების შესახებ;

გ) სატყეო მეურნეობის სახელმწიფო დეპარტამენტი, მისი სატყეო მეურნეობები და სახელმწიფო სამეურნეო ტყის ფონდის მართვაზე პასუხისმგებელი სხვა სახელმწიფო ორგანოები ვალდებულნი არიან ხელი შეუწყონ ტყისადმი მზრუნველი დამოკიდებულების ხალხური, ეროვნული, რელიგიური და სხვა ტრადიციების აღდგენა-დაფუძნებას;

დ) საქართველოს სახელმწიფო სამეურნეო ტყის ფონდის უბნისათვის ტყის კატეგორიის (საკურორტო ან მწვანე ზონა), განსაკუთრებული ფუნქციური დანიშნულების ან ლანდშაფტური უბნის და ჭალის ტყის სტატუსის მიკუთვნებასთან დაკავშირებული ყველა ქმედება ღიაა და ექვემდებარება საჯაროობას მის ნებისმიერ ეტაპზე.

10. კონტროლი დაცვის განსაკუთებული რეჟიმის მიკუთვნებაზე და ამ რეჟიმში არსებული საქართველოს სახელმწიფო სამეურნეო ტყის ფონდის უბნის მართვაზე
1. ტყეთმოწყობისათვის სავალდებულოა სახელმწიფო სამეურნეო ტყის ფონდის უბნისათვის განსაკუთრებული ფუნქციური დანიშნულების უბნის სტატუსის მინიჭების შესახებ მასალების მოპოვება და ტყეთმოწყობის მასალებთან ერთად სატყეო მეურნეობის სახელმწიფო დეპარტამენტისათვის წარდგენა.

2. საკურორტო, მწვანე ზონის ტყეების, განსაკუთრებული ფუნქციური დანიშნულების ლანდშაფტური უბნების და ჭალის ტყეების სახელმწიფო კონტროლს ახორციელებენ გარემოსა და ბუნებრივი რესურსების დაცვის სამინისტრო და სატყეო მეურნეობის და დაცული ტერიტორიების, ნაკრძალებისა და სამონადირეო მეურნეობის სახელმწიფო დეპარტამენტები და მათ მიერ უფლებამოსილი პირი.

